
Lefel: Mae’r dasg hon yn addas ar gyfer lefel Uwch

Tasg Darllen a Deall

Cynllwyn i ladd Dewi Sant!
Un o’r chwedlau mwyaf rhyfeddol am Dewi yw honno am y cynllwyn i’w ladd. Mae’r stori’n dechrau yn Iwerddon y noson cyn y Pasg un flwyddyn, pan ddaeth angel at Aeddan Sant. Roedd neges yr angel yn ddifrifol iawn: roedd tri mynach drwg yn cynllwynio i wenwyno Dewi ar Sul y Pasg. Druan ag Aeddan – sut yn y byd y gallai rybuddio Dewi mewn pryd? Roedd hi’n Sul y Pasg y diwrnod wedyn ac roedd Dewi yng Nglyn Rhosyn yng Nghymru ac roedd e yn Iwerddon. Doedd dim amser i groesi’r môr mewn cwch. Ond dywedodd yr angel wrtho am beidio â phoeni, ac am anfon un o’i ddisgyblion i’r traeth.

             Felly, dyma Aeddan yn anfon ei ddisgybl Sguthyn, a cherddodd Sguthyn allan i’r môr nes bod y dŵr yn cyrraedd ei bengliniau. Yn sydyn daeth anghenfil o’r môr a chario Sguthyn ar ei gefn i Borth Clais ger Glyn Rhosyn. Cyrhaeddon nhw erbyn canol dydd ar Sul y Pasg. Rhedodd Sguthyn i Lyn Rhosyn i rybuddio Dewi am y cynllwyn a chyrhaeddodd cyn i’r mynachod eistedd i fwyta cinio canol dydd yn y ffreutur. 

            Daeth un o’r mynachod at Dewi ac roedd e’n cario bara – bara wedi ei wenwyno. Roedd Sguthyn yn barod i rybuddio Dewi ond torrodd Dewi y bara yn dair rhan. Rhoddodd y rhan gyntaf i’r ci oedd yn sefyll y tu allan i’r drws. Cyn gynted ag y llyncodd e’r bara, cwympodd i’r llawr, yn farw, gan golli ei flew i gyd. Yna, rhoddodd Dewi yr ail ran i’r aderyn oedd yn eistedd ar goeden ac ar ôl iddo lyncu’r bara syrthiodd o’r goeden yn farw.
             Roedd un darn o fara ar ôl. A fyddai Dewi yn gorfodi un o’r mynachod drwg i fwyta’r bara, tybed? Ond na, dyma Dewi yn bwyta’r darn olaf ei hun. Daliodd pawb eu hanadl...ond ddigwyddodd dim byd. Roedd Dewi wedi cael ei achub a dywedodd wrth bawb yn y ffreutur am y cynllwyn i’w ladd, a chafodd y mynachod drwg eu melltithio.     
(Addasiad o ‘Dathlu Gŵyl Ddewi’ gan Wasg Carreg Gwalch.)

Darllenwch y darn ‘Cynllwyn i ladd Dewi Sant’ ac atebwch y cwestiynau canlynol:

1. Ble oedd Aeddan pan ddaeth yr angel ato?

2. Pwy oedd yn cynllwynio i ladd Dewi?

3. Pa adeg o’r flwyddyn oedd hi?

4. Sut oedd Sguthyn wedi croesi’r môr?

5. Beth oedd y mynachod yn ei wneud pan gyrhaeddodd Sguthyn?

6. Sut oedd y mynachod yn mynd i ladd Dewi?

7. Beth ddigwyddodd i’r ci?

8. Beth ddigwyddodd i’r aderyn?

9. Pwy oedd wedi bwyta’r darn olaf o fara?

10. Beth ddigwyddodd i’r mynachod drwg?

Geirfa

cynllwynio – to plot

rhybuddio – to warn

disgybl / disgyblion – pupil / pupils

anghenfil – monster

ffreutur – canteen

gwenwyno – to posion

melltithio – to curse

Tasgau ychwanegol:

1. Mewn parau, crynhowch y stori yn eich geiriau eich hun gan adrodd y stori ar lafar i’ch gilydd.

2. Trafodwch:

      Mae gan Dewi Sant ei faner ei hun, sef croes aur ar gefndir du. Yn eich barn chi, ydy   

      hynny’n beth da? Beth am seintiau eraill y Deyrnas Unedig? 
